
సమరవాహినిగలదియు నై తలంప

నమ్మహాపురి శ్రీకాశి యనఁగ వెలయు.

	సీ.	
కడఁగి దీవించి యక్షతలు పైఁ జల్లి వ

        ట్టిన మ్రాకు లిగురుపట్టింతు రనఁగఁ

బ్రతిఘటించిన బ్రహ్మపట్టంబుఁ దిగఁద్రోచి

        యొకపూరిపై సృష్టి యునుతు రనఁగఁ

బ్రౌఢవాదక్రీడ ఫణిలోకపతినైనఁ

        బొ[1]త్తిఁ గన్నులు గప్పివుత్తు రనఁగఁ

ద్రినయనుఁడే దైవ మని రహస్యస్థితి

        నిగమంబులకుఁ దెల్ప నేర్తు రనఁగ



	 







	గీ.	
సభల వాక్సిద్ధి బ్రహ్మవర్చససమృద్ధి

శబ్దపరిశుద్ధి శివదత్తశాంతబుద్ధి

తార తముఁ బోలఁదగుఁ గాక తత్పురంబు

బ్రాహ్మణులఁ బోల వ్యాససంభవునివశమె.

	ఉ.	
ఆడినమాట బొంకని మహామహు లర్థికి సంగరార్థికిన్

మాడలు వేల్పువీటఁ గలమాడుగులుం గనిపించు నేర్పరుల్

క్రోడపకచ్ఛపేంద్రకులగోత్రవిభుల్ జయవెట్ట ధారుణిన్

గ్రీడలపోలెఁ దాల్చు కృతకృత్యులు రాజకుమారు లప్పురిన్.

	గీ.	
ధనసమృద్ధుల ధననాథుతాత లనఁగ

వర్తకంబునఁ గీర్తిప్రవర్తు లనఁగ

ననృతలాభంబు లోభంబు నపనయించి

వీటఁ బొగడొందఁగలరు కిరాటపతులు.

	శా.	
చూడాభూషణరత్నమై వెలయుచున్ శ్రుత్యుత్తమాంగంబులన్

జూడంగాఁ దగువిష్ణుపాదమునకున్ నూనుల్బలోద్భాసితుల్



	 



	↑ బత్తి. ప్రా.అం.

